
ΚΑΝΟΝΕΣ ΑΓΙΟΥ ΑΘΑΝΑΣΙΟΥ, ΑΡΧΙΕΠΙΣΚΟΠΟΥ ΑΛΕΞΑΝΔΡΕΙΑΣ 
 
Ἐπιστολὴ  τοῦ Ἁγίου Ἀθανασίου, Ἀρχιεπισκόπου Ἀλεξανδρείας,  πρὸς Ἀμμοῦν μονάζοντα,  περὶ 
τῆς ἀβουλήτου φυσικῆς ἐκκρίσεως. 
Πάντα μὲν  καλὰ  καὶ  καθαρὰ  τὰ  τοῦ Θεοῦ ποιήματα,  οὐδὲν  γὰρ ἄχρηστον  ἢ ἀκάθαρτον  ὁ  τοῦ 
Θεοῦ  πεποίηκε  λόγος·  Χριστοῦ  γὰρ  εὐωδία  ἐσμὲν  ἐν  τοῖς  σῳζομένοις,  κατὰ  τὸν  ἀπόστολον. 
Ἐπειδὴ  δὲ  ποικίλα  καὶ  πολύτροπα  τὰ  τοῦ  διαβόλου  βέλη  καὶ  τοὺς  ἀκεραιοτέρους  τὴν  γνώμην 
παρασκευάζει  ταράττεσθαι,  κωλύει  τε  τῆς  συνήθους  γυμνασίας  τοὺς  ἀδελφούς,  ὑποσπείρων 
αὐτοῖς  λογισμοὺς  ἀκαθαρσίας  καὶ  μολυσμοῦ,  φέρε  διὰ  βραχέων  καὶ  τὴν  τοῦ  πονηροῦ  πλάνην 
ἀπελάσωμεν,  τῇ  τοῦ  Σωτῆρος  ἡμῶν  χάριτι,  καὶ  τὴν  τῶν  ἁπλουστέρων  γνώμην  στηρίξωμεν. 
Πάντα μὲν καθαρὰ τοῖς καθαροῖς, τῶν δὲ ἀκαθάρτων καὶ ἡ συνείδησις καὶ τὰ πάντα μεμόλυνται. 
Ἄγαμαι δὲ τοῦ διαβόλου τὸ σόφισμα, ὅτι περ φθορὰ καὶ λύμη ὑπάρχων, λογισμοὺς ὑποβάλλει τὸ 
δοκεῖν  μὲν  καθαρότητος,  ἔστι  δὲ  τὸ  γινόμενον  ἐνέδρα  μᾶλλον  ἢ  δοκιμασία.  Ἵνα  γὰρ,  ὡς 
προεῖπον,  ἀπασχολήσῃ  τοὺς  ἀσκητὰς  τῆς  ἐθίμου  καὶ  σωτηριώδους  μελέτης  καὶ  δόξῃ  κρατεῖν 
κατὰ τοῦτο, τοιαῦτα κινεῖ βομβύκια, ἅτινα φέρει μὲν οὐδὲν τῷ βίῳ χρήσιμον, κενὰς δὲ ζητήσεις 
καὶ φλυαρίας, ἃς δεῖ παραιτεῖσθαι. Τί γάρ, εἰπέ μοι, ὦ ἀγαπητὲ καὶ εὐλαβέστατε, ἔχει ἁμάρτημα 
ἢ  ἀκάθαρτον  φυσική  τις  ἐκκρισις;  Ὡς  εἴ  τις  ἐθέλοι  ποιεῖσθαι  ἔγκλημα  καὶ  τὰς  διὰ  ῤινῶν 
ἐκπεμπομένας  μύξας  καὶ  τὰ  διὰ  τοῦ  στόματος  πτύσματα.  Ἔτι  δὲ  καὶ  τούτων  ἔχομεν  λέγειν 
πλείονα, τὰς διὰ γαστέρων ἐκκρίσεις, ἅπερ τῷ ζῴῳ πρὸς τὸ ζῇν ἀναγκαῖα καθέστηκεν. Ἔτι τε, εἰ 
τῶν  τοῦ  Θεοῦ  χειρῶν  ἔργον  πιστεύομεν  εἶναι  τὸν  ἄνθρωπον,  κατὰ  τὰς  θείας  Γραφὰς,  πῶς 
ἠδύνατο  ἐκ  καθαρᾶς  δυνάμεως  ἔργον  τι  γενέσθαι  μεμολυσμένον;  Καὶ  εἰ  γένος  τοῦ  Θεοῦ 
ὑπάρχομεν, κατὰ τὰς θείας τῶν Ἀποστόλων Πράξεις, οὐδὲν ἔχομεν ἐν ἑαυτοῖς ἀκάθαρτον. Τότε 
γὰρ  μόνον  μεμολύσμεθα,  ὅτε  δὴ  τὴν  δυσωδεστάτην  ἁμαρτίαν  ἐργαζόμεθα. Ὅτε  δὲ  φυσική  τις 
ἀβουλήτως  ἔκκρισις γίνεται,  τότε  τῇ τῆς φύσεως ἀνάγκῃ μετὰ τῶν ἄλλων, ὡς προείπομεν,  καὶ 
τοῦτο  ὑπομένομεν.  Ἀλλ᾿  ἐπειδή  περ  οἱ  θέλοντες  ἀντιλέγειν  μόνον  τοῖς  ὀρθῶς  λεγομένοις, 
μᾶλλον  δὲ  παρὰ  Θεοῦ  πεποιημένοις,  παραφέρουσι  καὶ  ῥητὸν  εὐαγγελικόν,  ὡς  ὅτι  οὐ  τὰ 
εἰσερχόμενα  κοινοῖ  τὸν  ἄνθρωπον,  ἀλλὰ  τὰ  ἐξερχόμενα,  ἀναγκαίως  αὐτῶν  καὶ  ταύτην  τὴν 
ἀλογίαν,  οὐ  γὰρ  ἂν  εἴποιμεν  ζήτησιν,  ἐλέγξωμεν.  Πρῶτον  μὲν  γὰρ  καὶ  τὰς  Γραφάς,  κατὰ  τὰς 
ἰδίας  ἀμαθίας,  ἀστήρικτοι  ὄντες,  βιάζονται.  Ἔχει  δὲ  τὸ  θεῖον  οὕτω  λόγιον·  Τινῶν  γὰρ  πάλιν 
τούτοις ὁμοίως ἐνδοιαστῶς ἐχόντων περὶ βρωμάτων, αὐτὸς ὁ Κύριος λύων αὐτῶν τὴν ἄγνοιαν, 
ἤγουν  τὴν  ἀπάτην  δημοσιεύων,  φησί,  μὴ  τὰ  εἰσερχόμενα  κοινοῦν  τὸν  ἄνθρωπον,  ἀλλὰ  τὰ 
ἐξερχόμενα. Εἶτα ἐπάγει καὶ πόθεν ἐξερχόμενα; Καὶ φησὶ τὰ ἀπὸ τῆς καρδίας, ἐκεῖ γὰρ εἶναι τοὺς 
πονηροὺς  θησαυροὺς  τῶν  βεβήλων  λογισμῶν  καὶ  τῶν  ἄλλων  ἁμαρτημάτων  γινώσκει. 
Συντομώτερον δὲ ὁ ἀπόστολος αὐτὸ δεδιδαγμένος, φησί· Βρῶμα ἡμᾶς οὐ παρίστησι τῷ Θεῷ. Φαίη 
δ᾿ ἄν  τις καὶ νῦν  εὐλόγως, φυσική  τις  ἔκκρισις ἡμᾶς οὐ παρίστησι πρὸς  τιμωρίαν.  Τάχα δὲ καὶ 
παῖδες  ἰατρῶν,  ἵνα  κἄν  ἐκ  τῶν  ἔωθεν  δυσωπηθῶσιν,  ὑπὲρ  τούτου  ἀπολογήσονται,  ὅτι  τῷ  ζώῳ 
δέδονταί τινες ἀναγκαῖαι διέξοδοι πρὸς τὸ τὸ περιττὸν ἀποπέμπειν τῶν ἐν ἑκάστῳ τῶν ἐν ἡμῖν 
μελῶν  τρεφομένων  χυμῶν,  οἷον  κεφαλῆς  περιττώματα,  τρίχες,  καὶ  ἀπὸ  κεφαλῆς  ὑδατώδη 
πεμπόμενα, καὶ γαστρὸς διαχωρήματα. Καὶ τοίνυν τῶν σπερματικῶν πόρων ἐκεῖνο περίττωμα. 
Ποία τοίνυν ἐστὶ πρὸς Θεοῦ, ὦ πρεσβύτα θεοφιλέστατε, ἁμαρτία, αὐτοῦ τοῦ πλάσαντος τὸ ζῶον 
Δεσπότου θελήσαντος  καὶ ποιήσαντος  ταῦτα  τὰ μέλη,  τοιαύτας  ἔχειν  διεξόδους;  Ἐπειδὴ  δὲ  δεῖ 
προλαμβάνειν τὰ τῶν πονηρῶν ἐναντιώματα, εἴποιεν γὰρ ἄν, οὐκοῦν οὐκ ἔστιν ἁμαρτία οὐδέ ἡ 
ἀληθὴς  χρῆσις,  εἰ  τὰ  ὄργανα  παρὰ  τοῦ  δημιουργοῦ  διαπέπλασται,  πρὸς  τοῦτο  ἐρωτηματικῶς 
αὐτοὺς παύσωμεν,  φάσκοντες· Ποίαν  λέγεις  χρῆσιν;  τὴν  ἔννομον,  ἣν  ὁ Θεὸς  ἐπέτρεψε,  λέγων· 
Αὐξάνεσθε καὶ πληθύνεσθε καὶ πληρώσατε τὴν γῆν; ἣν ὁ ἀπόστολος ἀπεδέξατο, εἰπών· Τίμιος ὁ 
γάμος καὶ ἡ κοίτη ἀμίαντος; ἢ τὴν δημώδη μέν, λαθραίως δὲ καὶ μοιχικῶς ἐπιτελουμένην; Ἐπεὶ 
καὶ  τῶν  ἄλλων  τῶν  ἐν  τῷ  βίῳ  γινομένων  εὑρήσομεν  τὰς  διαφορὰς  κατά  τι  γινομένας·  οἷον 
φονεύειν οὐκ ἔξεστιν, ἀλλ᾿ ἐν πολέμῳ ἀναιρεῖν τοὺς ἀντιπάλους, καὶ ἔννομον καὶ ἐπαίνου ἄξιον. 

 

 
1 



Οὕτω  γοῦν  καὶ  τιμῶν  μεγάλων  οἱ  κατὰ  πόλεμον  ἀριστεύσαντες  ἀξιοῦνται  καὶ  στῆλαι  τούτων 
ἐγείρονται,  κηρύττουσαι  τὰ  κατορθώματα.  Ὥστε  τὸ  αὐτό,  κατά  τι  μὲν  καὶ  κατὰ  καιρόν,  οὐκ 
ἔξεστι, κατά τι δὲ καὶ εὐκαίρως, ἀφίεταί τε καὶ συγκεχώρηται. Ὁ αὐτὸς οὖν λόγος καὶ περὶ τῆς 
μίξεως. Μακάριος ὃς ἐν νεότητι ζυγὸν ἔχων ἐλεύθερον, τῇ φύσει πρὸς παιδοποιΐαν κέχρηνται· εἰ 
δὲ  πρὸς  ἀσέλγειαν,  πόρνους  καὶ  μοιχούς,  ἡ  παρὰ  τῷ  Ἀποστόλῳ  τιμωρία  ἐκδέξεται.  Δύο  γὰρ 
οὐσῶν ὁδῶν ἐν τῷ βίῳ περὶ τούτων, μιᾶς μὲν μετριωτέρας καὶ βιωματικῆς, τοῦ γάμου λέγω, τῆς 
δὲ ἑτέρας, ἀγγελικῆς καὶ ἀνυπερβλήτου, τῆς παρθενίας. Εἰ μέν τις τὴν κοσμικήν, ἤτοι τὸν γάμον 
ἕλοιτο, μέμψιν μὲν οὐκ ἔχει, τοσαῦτα δὲ χαρίσματα οὐ λήψεται· λήψεται γάρ, ἐπείπερ φέρει καὶ 
αὐτὸς  καρπόν,  τὸν  τριάκοντα.  Εἰ  δὲ  τὴν ἁγνήν  τις  καὶ  ὑπερκόσμιον ἀσπάσοιτο,  εἰ  καὶ  τραχεῖα 
παρὰ  τὴν  πρώτην  καὶ  δυσκατόρθωτος  ἡ  ὁδός,  ὅμως  ἔχει  χαρίσματα  θαυμασιώτερα,  τὸν  γὰρ 
τέλειον καρπόν, τὴν ἑκατοντάδα ἐβλάστησεν. Ὥστε τὰ ἀκάθαρτα αὐτῶν καὶ πονηρὰ ζητήματα, 
λύσεις  ἰδίας  ἔσχηκε  καὶ  παρὰ  τῶν  θείων  Γραφῶν  πάλαι  προλυθείσας.  Ὑποστήριζε  τοίνυν,  ὦ 
πάτερ,  τὰς  ὑπὸ  σαὐτὸν  ἀγέλας  ἐκ  τῶν  ἀποστολικῶν  παρακαλῶν,  ἐκ  τῶν  εὐαγγελικῶν 
ψυχαγωγῶν,  ἐκ  τῶν  ψαλμῶν  συμβουλεύων·  Ζῆσόν  με,  λέγων,  κατὰ  τὸ  λόγιόν  σου·  λόγιον  δὲ 
αὐτοῦ τὸ ἐκ καθαρᾶς καρδίας λατρεύειν αὐτῷ. Τοῦτο γὰρ εἰδὼς ὁ αὐτὸς προφήτης, ὥσπερ ἑαυτὸ 
μεταφράζων,  λέγει·  Καρδίαν  καθαρὰν  κτίσον  ἐν  ἐμοὶ  ὁ  Θεός;  ἵνα  μὴ  ῥυπώδεις  λογισμοί  με 
ταράξωσι.  Πάλιν  Δαβίδ·  Καὶ  πνεύματι  ἡγεμονικῷ  στήριξόν  με,  ἵνα,  κἄν  ποτε  λογισμοί  με 
θορυβήτωσαν, ἰσχυρά τις δύναμις παρὰ σοῦ στηρίξῃ με, ὥσπερ κρηπὶς τυγχάνουσα. Αὐτὸς τοίνυν 
ταῦτα  καὶ  τὰ  τοιαῦτα συμβουλεύων,  λέγε πρὸς  τοὺς  βράδιον  τῇ ἀληθείᾳ πειθομένους·  Διδάξω 
ἀνόμους τὰς ὁδούς σου, καὶ θαρρῶν Κυρίῳ ὅτι πείσεις ἀποσχέσθαι τῆς τοιαύτης κακίας, ψάλλε· 
Καὶ  ἀσεβεῖς  ἐπὶ  σὲ  ἐπιστρέψουσι.  Γένοιτο  δὲ  τοὺς  μὲν  κακοήθως  ζητοῦντας,  παύσασθαι  τῆς 
τοιαύτης  ματαιοπονίας,  τοὺς  δὲ  δι᾿  εὐσέβειαν  ἐνδοιαστῶς  ἔχοντας,  Πνεύματι  ἡγεμονικῷ 
κρατυνθῆναι.  Ὅσοι  δὲ  βεβαίως  τὴν  ἀλήθειαν  ἐπίστασθε,  ἀῤῥαγῆ  ταύτην  κατέχετε  καὶ 
ἀσάλευτον,  ἐν  Χριστῷ  Ἰησοῦ  τῷ  Κυρίῳ  ἡμῶν,  μεθ᾿  οὗ  τῷ  Πατρὶ  δόξα  καὶ  κράτος,  σὺν  ἁγίῳ 
Πνεύματι εἰς τοὺς αἰῶνας τῶν αἰώνων, ἀμήν. 
Τοῦ  Ἁγίου  Ἀθανασίου,  Ἀρχιεπισκόπου  Ἀλεξανδρείας,  ἐκ  τῆς  λθ´  ἑορταστικῆς  ἐπιστολῆς,  περὶ 
κεκανονισμένων ἱερῶν βιβλίων. 
Ἀλλ᾿  ἐπειδὴ  περὶ  μὲν  τῶν  αἱρετικῶν  ἐμνήσθημεν  ὡς  νεκρῶν,  περὶ  δὲ  ἡμῶν  ὡς  ἐχόντων  πρὸς 
σωτηρίαν  τὰς  θείας  Γραφάς,  καὶ  φοβοῦμαι  μήπως,  ὡς  ἕγραψε  Κορινθίοις  Παῦλος,  τινὲς  τῶν 
ἀκεραίων ἀπὸ τῆς ἁπλότητος καὶ τῆς ἁγνότητος πλανηθῶσιν ἀπὸ τῆς πανουρίας τῶν ἀνθρώπων 
καὶ  λοιπὸν  ἐντυγχάνειν  ἑτέροις  ἄρξωνται,  τοῖς  λεγομένοις  Ἀποκρύφοις,  ἀπατώμενοι  τῆ 
ὁμωνυμίᾳ τῶν ἀληθῶν βιβλίων, παρακαλῶ ἀνέχεσθαι, εἰ περὶ ὧν ἐπίστασθε, περὶ τούτων κἀγὼ 
μνημονεύων  γράφω,  διά  τε  τὴν  ἀνάγκην  καὶ  τὸ  χρήσιμον  τῆς  Ἐκκλησίας.  Μέλλων  δὲ  τούτων 
μνημονεύειν,  χρήσομαι πρὸς σύστασιν τῆς ἑμαυτοῦ τόλμης τῷ τύπῳ τοῦ  εὐαγγελιστοῦ Λουκᾶ, 
λέγων καὶ αὐτὸς· ἐπειδή περ τινὲς ἐπεχείρησαν ἀνατάξασθαι ἑαυτοῖς τὰ λεγόμενα ἀπόκρυφα καὶ 
ἐπιμίξαι  ταῦτα  τῇ  θεοπνεύστῳ  Γραφῇ,  περὶ  ἧς  ἐπληροφορήθη  μεν  καθὼς  παρέδοσαν  τοῖς 
Πατράσιν οἱ ἀπ᾿ ἀρχῆς αὐτόπται καὶ ὑπηρέται γενόμενοι τοῦ λόγου,  ἔδοξε κἀμοί, προτραπέντι 
παρὰ γνησίων ἀδελφῶν καὶ μαθόντι ἄνωθεν, ἑξῆς ἐκθέσθαι τὰ κανονιζόμενα καὶ παραδοθέντα, 
πιστευθέντα τε θεῖα εἶναι βιβλία, ἵνα ἕκαστος, εἰ μὲν ἠπατήθη, καταγνῷ τῶν πλανησάντων, ὁ δὲ 
καθαρὸς  διαμείνας  χαίρῃ  πάλιν  ὑπομιμνησκόμενος.  Ἔστι  τοίνυν  τῆς  μὲν  Παλαιᾶς  Διαθήκης 
βιβλία τῷ ἀριθμῷ τὰ πάντα εἰκοσιδύο, τοσαῦτα γάρ, ὡς ἤκουσα, καὶ τὰ στοιχεῖα τὰ παρ᾿ Ἑβραίοις 
εἶναι παραδέδοται, τῇ δὲ τάξει καὶ τὸ ὀνόματι ἔστιν ἕκαστον οὕτω· Πρώτη Γένεσις· εἶτα Ἔξοδος· 
εἶτα  Λευϊτικόν·  καὶ  μετὰ  τοῦτο  Ἀριθμοί·  καὶ  λοιπόν,  τὸ  Δευτερονόμιον·  ἑξῆς  δὲ  τούτοις  ἐστίν 
Ἰησοῦς ὁ τοῦ Ναυῆ· καὶ Κριταί· καὶ μετὰ τοῦτο ἡ Ῥούθ· καὶ αὖθις ἑξῆς, Βασιλειῶν βιβλία τέσσερα· 
καὶ  τούτων  τὸ  μὲν  πρῶτον  καὶ  δεύτερον  εἰς  ἓν  βιβλίον  ἀριθμεῖται·  τὸ  δὲ  τρίτον  καὶ  τέταρτον 
ὁμοίως εἰς ἐν· μετὰ δὲ ταῦτα, Παραλειπομένων πρῶτον καὶ δεύτερον, ὁμοίως εἰς ἓν βιβλίον πάλιν 
ἀριθμούμενα· εἶτα Ἔσδρα πρῶτον καὶ δεύτερον, ὁμοίως εἰς ἕν· μετὰ δὲ ταῦτα βίβλος Ψαλμῶν, καὶ 
ἑξῆς Παροιμίαι· εἶτα Ἐκκλησιαστής, καὶ ᾎσμα ᾀσμάτων· πρὸς τούτοις ἔστι καὶ Ἰώβ· καὶ λοιπὸν 
Προφῆται,  οἱ  μὲν  δώδεκα  εἰς  ἓν  βιβλίον  ἀριθμούμενοι·  εἶτα  Ἡσαΐας  Ἱερεμίας,  καὶ  σὺν  αὐτῷ 
Βαρούχ·  Θρῆνοι,  καὶ  Ἐπιστολή,  καὶ  μετ᾽  αὐτοὺς  Ἰεζεκιήλ,  καὶ  Δανιήλ.  Ἄχρι  τούτων  τὰ  τῆς 
Παλαιᾶς  Διαθήκης  ἵστανται.  Τὰ  δὲ  τῆς  Καινῆς  πάλιν  οὐκ  ὀκνητέον  εἰπεῖν·  ἔστι  δὲ  ταῦτα· 

Εὐαγγέλια τέσσερα, κατὰ Ματθαῖον, κατὰ Μάρκον, κατὰ Λουκᾶν καὶ κατὰ Ἰωάννην. Εἶτα μετὰ 
ταῦτα Πράξεις Ἀποστόλων, καὶ Ἐπιστολαὶ καθολικαὶ καλούμεναι τῶν Ἀποστόλων ἑπτά, οὕτως· 
Ἰακώβου μὲν μία, Πέτρου δὲ δύο, εἶτα Ἰωάννου τρεῖς, καὶ μετὰ ταύτας Ἰούδα μία. Πρὸς τούτοις 
Παύλου  Ἀποστόλου  εἰσὶν  Ἐπιστολαὶ  δεκατέσσαρες,  τῇ  τάξει  γραφόμεναι  οὕτω·  Πρώτη  πρὸς 
Ῥωμαίους,  εἶτα πρὸς Κορινθίους  δύο,  καὶ μετὰ  ταύτας πρὸς Γαλάτας,  καὶ  ἑξῆς πρὸς Ἐφεσίους, 
εἶτα πρὸς Φιλιππησίους, καὶ πρὸς Κολοσσαεῖς, καὶ πρὸς Θεσσαλονικεῖς δύο, καὶ ἡ πρὸς Ἑβραίους· 
καὶ ἑξῆς πρὸς μὲν Τιμόθεον δύο, πρὸς δὲ Τίτον μία, καὶ τελευταία ἡ πρὸς Φιλήμονα μία· καὶ πάλιν 
Ἰωάννου Ἀποκάλυψις. Ταῦτα πηγαὶ τοῦ σωτηρίου, ὥστε τὸν διψῶντα ἐμφορεῖσθαι τῶν ἐν τούτοις 
λογίων.  Ἐν  τούτοις  μόνοις  τὸ  τῆς  εὐσεβείας  διδασκαλεῖον  εὐαγγελίζεται.  Μηδεὶς  τούτοις 
ἐπιβαλλέτω,  μηδὲ  τούτων  ἀφαιρείσθω  τι.  Περὶ  δὲ  τούτων  ὁ  Κύριος  Σαδδουκαίους  ἐδυσώπει, 
λέγων· πλανᾶσθε μὴ εἰδότες τὰς Γραφάς, μηδὲ τὰς δυνάμεις αὐτῶν, τοῖς δὲ Ἰουδαίους παρῄνει· 
ἐρευνᾶτε  τὰς  Γραφάς,  ὅτι  αὗταί  εἰσιν  αἱ  μαρτυροῦσαι  περὶ  ἐμοῦ.  Ἀλλ᾿  ἕνεκά  γε  πλείονος 
ἀκριβείας προστίθημι καὶ τοῦτο γράφων ἀναγκαίως, ὡς ἔστι καὶ ἕτερα βιβλία τούτων ἐξωθεν, οὐ 
κανονιζόμενα  μέν,  τετυπωμένα  δὲ  παρὰ  τῶν  Πατέρων  ἀναγινώσκεσθαι  τοῖς  ἄρτι 
προσερχομένοις  καὶ  βουλομένοις  κατηχεῖσθαι  τὸν  τῆς  εὐσεβείας  λόγον·  Σοφία  Σολομῶντος, 
Σοφία  Σειράχ,  καὶ  Ἐσθήρ,  καὶἸουδήθ,  καὶ  Τωβίας,  καὶ  διδαχὴ  ἀγαπητοί,  κἀκείνων 
κανονιζομένων, καὶ τούτων ἀναγινωσκομένων, οὐδαμοῦ τῶν ἀποκρύφων μνήμη, ἀλλ᾿ αἱρετικῶν 
ἐστιν  ἐπίνοια,  γραφόντων  μὲν  ὅτε  θέλουσιν  αὐτά,  χαριζομένων  δὲ  καὶ  προστιθέντων  αὐτοῖς 
χρόνους, ἵνα, ὡς παλαιὰ προσφέροντες, πρόφασιν ἔχωσιν ἀπατᾷν ἐκ τούτων τοὺς ἀκεραίους. 
Ἐπιστολὴ  τοῦ  Ἁγίου  Ἀθανασίου,  Ἀρχιεπισκόπου  Ἀλεξανδρείας,  πρὸς  Ῥουφινιανὸν  περὶ  τῶν 
αἱρετικῶν κοινωνησάντων. 
Σὺ  μὲν  τὰ  υἱῷ  ἀγαπημένῳ  πρέποντα  πρὸς  Πατέρα  γράφεις,  ἐγγίσαντα  γοῦν  σε  διὰ  τοῦ 
γράμματος περιεπτυξάμην,  πάντων  ἐμοὶ  ποθεινότατε  Ρουφινιανέ.  Κἀγὼ  δὲ ὡς  υἱῷ  δυνάμενος 
γράφειν ἔν τε προοιμίοις καὶ μέσοις καὶ τελευταίοις ἐπέσχον,  ἵνα μὴ ἐκ γραμμάτων ἡ σύστασις 
καὶ  ἡ μαρτυρία γνωρίζηται.  Σὺ γὰρ  ἐμοὶ  ἐπιστολή,  κατὰ  τὸ  γεγραμμένον,  ἐπιγινωσκομένη καὶ 
ἀναγινωσκομένη ἐν καρδίᾳ. Οὕτω τοίνυν πίστευε διακείμενος, ναὶ πίστευε, προσαγορεύω σε, καὶ 
προτρέπω γράφειν· οὐ γὰρ ὀλίγως, ἀλλὰ μεγάλως εὐφραίνεις τοῦτο ποιῶν. ἐπειδὴ δὲ φιλοκάλως 
καὶ  ἐκκλησιαστικῶς,  τοῦτο γὰρ πάλιν πρέπει  τῇ σῇ  εὐλαβείᾳ,  ἠρώτησας περὶ  τῶν  δι᾿  ἀνάγκην 
ὑποσυρέντων μέν, μὴ φθαρέντων δὲ ἐν τῇ κακοπιστίᾳ, καὶ ἠθέλησας γράψαι με τὰ δόξαντα περὶ 
αὐτῶν  ἐν  ταῖς  συνόδοις  καὶ  πανταχοῦ,  γίνωσκε,  κύριέ  μου  ποθεινότατε,  ὅτι  ἐν  ἀρχῇ  μὲν 
παυσαμένης  τῆς  γενομένης  βίας,  γέγονε  σύνοδος  παρόντων  ἀπὸ  τῶν  ἔξω  μερῶν  ἐπισκόπων, 
γέγονε  δὲ  καὶ  παρὰ  τοῖς  τὴν  Ἑλλάδα  κατοικοῦσι  συλλειτουργοῖς,  οὐδὲν  δὲ  ἦττον  καὶ  τοῖς  ἐν 
Ἰσπανίᾳ  καὶ  Γαλλίᾳ.  Καὶ  ἤρεσεν,  ὅπερ  ὧδε  καὶ  πανταχοῦ,  ὥστε  τοῖς  μὲν  καταπεπτωκόσι  καὶ 
προϊσταμένοις τῆς ἀσεβείας, συγγινώσκειν μὲν μετανοοῦσι, μὴ διδόναι δὲ αὐτοῖς τόπον κλήρου, 
τοῖς δὲ μὴ αὐθεντοῦσι μὲν τῆς ἀσεβείας, παρασυρεῖσι  δὲ δι,᾿ ἀνάγκην καὶ βίαν,  ἔδοξε δίδοσθαι 
μὲν συγγνώμην, ἔχειν δὲ καὶ τὸν τόπον τοῦ κλήρου, μάλιστα ὅτι ἀπολογίαν πιθανὴν ἐπορίσαντο. 
Καὶ  ἔδοξε  τοῦτό  πως  οἰκονομικῶς  γεγενῆσθαι,  διεβεβαιώσαντο  γὰρ  μὴ  μεταβεβλῆσθαι  εἰς 
ἀσέβειαν.  Ἵνα  δὲ  μή,  κατασταθέντες  τινὲς  ἀσεβέστατοι,  διαφθείρωσι  τὰς  ἐκκλησίας,  εἵλοντο 
μᾶλλον συνδραμεῖν τῆ βίᾳ καὶ βαστάσαι τὸ βάρος ἢ λαοὺς ἀπολέσθαι. Τοῦτο δὲ λέγοντες ἔδοξαν 
καὶ ἡμῖν πιθανῶς λέγειν, διὰ τὸ καὶ προφασίζεσθαι αὐτοὺς τὸν Ἀαρών, τὸν Μωσέως ἀδελφόν, ἐν 
τῇ  ἐρήμῳ  συνδραμεῖν  μὲν  τῇ  τοῦ  λαοῦ  παραβάσει,  ἀπολογίαν  δὲ  ἐσχηκέναι,  ἵνα  μὴ  ὁ  λαός, 
ὑποστρέψας  εἰς  Αἴγυπτον,  ἐπιμείνῃ  τῇ  εἰδωλολατρίᾳ.  Καὶ  γὰρ  ἦν  φαινόμενον  εὔλογον  ὅτι, 
μένοντες  μὲν  ἐν  τῇ  ἐρήμῳ,  δύνανται  παύσασθαι  τῆς  ἀσεβείας,  εἰσελθόντες  δὲ  εἰς  Αἴγυπτον, 
ἐπετρίβοντο καὶ ηὔξανον ἐν αὐτοῖς τὴν ἀσέβειαν. Τούτου τοίνυν ἕνεκα συγγνωστὸν τὸ πρὸς τὸν 
κλῆρον γέγονε, τοῖς δὲ ἀπατηθεῖσι καὶ βίαν παθοῦσι συγγώμη δίδοται. Ταῦτα καὶ τῇ σῇ εὐλαβείᾳ 
δηλῶ, θαρρῶν ὅτι καὶ τὰ δόξαντα ὑποδέξεταί σου ἡ θεοσέβεια καὶ οὐ καταγνώσεται ἐκεχειρίαν 
τῶν συνελθόντων οὕτω. Καταξίωσον δὲ ταῦτα ἀναγνῶναι τῷ ἱερατείῳ καὶ τῷ λαῷ τῷ ὑπὸ σέ, ἵνα 
καὶ αὐτοὶ γινώσκοντες μὴ μέμφωνται οὕτω σε διακείμενον περὶ τοὺς τοιούτους. Ἀπρεπὲς γὰρ ἦν 
ἐμὲ γράφειν, δυναμένης τῆς σῆς εὐλαβείας καὶ τὴν ἡμῶν περὶ αὐτοὺς διάθεσιν ἀπαγγεῖλαι καὶ 
πάντα τὰ λείποντα ἀποπληρῶσαι. Χάρις τῷ Κυρίῳ τῷ πληρώσαντί σε ἐν παντὶ λόγῳ καὶ πάσῃ 
γνώσει.  Οἱ  μὲν  οὖν  μετανοοῦντες  φανερῶς  ἀναθεματιζέτωσαν,  ὀνομάζοντες  Εὐδοξίου  καὶ 

Εὐζωΐου τὴν κακοπιστίαν. Αὐτοὶ γὰρ λοιπόν, βλασφημοῦντες αὐτὸν κτίσημα, ἀπεγράψαντο τῆς 
Ἀρειανῆς  αἱρέσεως  προστάται,  ὁμολογείτωσαν  δὲ  τὴν  ἐν  Νικαίᾳ  παρὰ  τῶν  Πατέρων 
ὁμολογηθεῖσαν πίστιν, καὶ μηδεμίαν ἄλλην σύνοδον προκρίνειν ταύτης τῆς συνόδου. Πρόσειπε 
τὴν παρὰ σοὶ ἀδελφότητα, ἣ σὺν ἡμῖν ἐν Κυρίῳ προσαγορεύει σε. 
 


